BEYİN KÖTÜYÜ VƏ YA QƏDİM
BEYİN.
Beyin üç böyük hissəyə bölünür: böyük beyin, beyincik və beyin kötüyü. Beyin kötüyünə ara beyin, orta beyin, uzunsov beyin və beyin körpüsü aiddir.

                                                Uzunsov beyin.
Uzunsov beyin 2.5 sm uzunluğunda öndən dala doğru yastılaşmış kəsik konus şəklində olub, onurğa beyninin mabədini təşkil edir və özü də kəllə boşluğunda yamac üzərində yerləşir. Bunun da üzərində onurğa beynində olduğu kimi yarıq və şırımlara təsadüf olunur. Ön səthində orta xətdə orta yarıq və ondan yana ön yan şırımlar, dal səthində isə orta xətdə dal orta şırım və ondan bir az yan tərəfdə dal yan şırımlar vardır. Ön yarıqdan yan tərəfə piramid və ondan bayır tərəfə isə zeytun yerləşir, bunlar da bir-birindən ön yan şırım vasitəsilə ayrılır. Piramid lifləri uzunsov beynin aşağı ucu nahiyyəsində piramid çarpazını əmələ gətirir. Uzunsov beynin dal səthində dal orta şırımla dal yan şırımın arasında dal çiyə yerləşir ki, bu da ara şırım vasitəsilə nazik və pazabənzər dəstələrə bölünür. Bunlardan nazik dəstə içəri tərəfədə, pazabənzər dəstə isə bayır tərəfdə yerləşir. Nazik dəstə yuxarıda qalınlaşaraq nazik nüvə qabarcığı, pazabənzər dəstə qalınlaşaraq pazabənzər nüvə qabarcığı və yan çiyə qalınlaşaraq boz qabarcıq əmələ gətirir ki, bunların da ardı birlikdə beyinciyin aşağı (uzunsov beynə gedən) ayaqcığını təşkil edir. 
Nazik nüvə qabarcığında nazik dəstənin, pazabənzər nüvə qabarcığında isə pazabənzər dəstənin nüvəsi yerləşir.
Uzunsov beyin də ağ və boz maddədən əmələ gəlmişdir. Burada da onurğa beynində olduğu kimi boz maddə daxildə, ağ maddə isə xaricdə yerləşir. Burada IX, X, XI və XII cüt kəllə sinirlərinin nüvələri yerləşir.
Piramidlə zeytun arasında XII cüt kəllə siniri (dilaltı sinir), zeytundan dala isə IX,X və XI cüt kəllə sinirləri (dil, udlaq, azan və əlavə sinirlər) xaric olur.
Uzunsov beyində mühüm həyatı funksiyaların reflektor mərkəzləri yerləşir. Bu mərkəzlərə tənəffüs, ürək fəaliyyəti, udma, qusma, asqırma, öskürmə, əmmə, çeynəmə, ağız suyu ifrazı və s. mərkəzlər aiddir.
                                                 ORTA BEYİN.
Orta beyinə böyük beyin ayaqcıqları və orta beyin qapağı aiddir, boşluğundan isə böyük beynin su kəməri hasil olunur. 
Böyük beynin su kəməri orta beyin qapağı ilə böyük beyin ayaqcıqlarının arasında yerləşən 15-20 mm uzunluğunda bir kanal olub, üçüncü mədəciyi dördüncü mədəciklə birləşdirir. Bunun daxili səthi boz maddə ilə örtülmüşdür. Su kəmərinin ön divarında yuxarı qoşatəpə səviyyəsində kəllə sinirlərindən gözün hərəki sinirinin və ondan önə (aşağı qoşatəpə səviyyəsində) blok sinirinin nüvəsi yerləşir. 
Orta beyin qapağı orta beynin dal hissəsini təşkil edərək beyin ayaqcıqlarının dal tərəfində yerləşir və özü də qapaq səfhəsindən ibarətdir. Bu səfhə xaçabənzər şırım vasitəsilə iki yuxarı və iki aşağı təpəciklərə bölünür. Yuxarı təpəcikdə görmənin qabıqaltı mərkəzi, aşağı təpəcikdə isə eşitmənin qabıqaltı mərkəzi yerləşir. 
Orta beynin qapağının yuxarı və aşağı təpəciklərindən yuxarı və aşağı qollar başlayır. Yuxarı qollar yuxarı təpəcikdən başlayaraq bayır dizəbənzər cismə, aşağı qollar isə aşağı təpəcikdən başlayaraq içəri dizəbənzər cismə gedir. 
Beyin ayaqcıqları. Beyin ayaqcıqları orta beynin ön hissəsini təşkil edir və özü də körpüdən başlayıb bayır tərəfə gedərək beyin yarımkürələrinə daxil olur. Beyin ayaqcıqları arasında beyin əsasında ayaqcıqarası çuxur əmələ gəlir ki, bunun da dibinin dal dəliklənmiş maddə təşkil edir. 
Beyin ayaqcığı ağ maddədən əmələ gələrək eninə kəsikdə önə baxan hissəsi beyin ayağı və dala baxan hissəsi qapaq adlanır. Bunların arasında qara maddə və qara maddə ilə su kəməri dibini örtən boz maddə arasında qırmızı nüvə yerləşir. Qırmızı nüvə əsas qabıqaltı hərəki mərkəzlərdən biridir. Bunlardan qırmızı nüvə onurğa beyin yolu və qırmızı nüvədən və beyin ayaqcığı qapağından görmə qabarına gedən bütün hissi liflər keçir. Beyin ayaqcığı əsasından beyin yarımkürələrindən uzunsov beyin və onurğa beyninə gedən liflər (hərəki yollar) keçir.
                                                       ARA BEYİN. 
Ara beyinə görmə qabarı nahiyyəsi və bir də görmə qabaraltı aiddir. Boşluğundan isə üçüncü mədəcik hasil olur. 
Görmə qabarı nahiyyəsi görmə qabarından, görmə qabarüstü və görmə qabararxasından ibarətdir.
Görmə qabarı boz maddədən əmələ gələrək formaca yastılaşmış ellipsə bənzəyir. Bunun dal ucu balış adlanır, içəri səthi isə üçüncü mədəciyin yan divarını təşkil edir. Görmə qabarı ağ maddə içərisində yerləşmiş boz maddə olduğu üçün eyni zamanda nüvə hesab olunur və özü də nazik ağ maddə qatı ilə 3 nüvəyə bölünür: ön, içəri və bayır. 
Görmə qabarı əsas qabıqaltı hissi mərkəzdir. Bunlardan impulslar beyin qabığına verilir.
Görmə qabarüstünə yüyən, yüyən bitişməsi, beynin dal bitişməsi və əzgiləbənzər cism aiddir.
Görmə qabararxasına isə bir cüt dizəbənzər cism aiddir. Bunlar hər ikinsi balışın altında yerləşir. İçəri dizəbənzər cismdə eşitməni bayır dizəbənzər cisim də isə görmənin ara qabıqaltı mərkəzi yerləşir.
Görmə qabıqaltına isə bir cüt məməciyəbənzər cism aiddir. Bunlar ağ maddədən əmələ gəlmiş kürə şəklində bir cüt törəmə olub boz qabardan dala yerləşmiş və özləri də vəzifə cəhətcə qabıqaltı qoxu mərkəzinə aiddir. Məməciyəbənzər cismlərdə yerləşən hüceyrələrin lifləri (məməciyəbənzər qabar yolu) vasitəsilə qoxu impulsları görmə qabarına çatır. Məməciyəbənzər cismlərdən önə boz qabar yerləşir ki, bu da qıfa keçir. Qıfdan isə hipofiz açılır. Boz qabardan önə görmə sinirləri çarpazı yerləşir, bu da dala doğru görmə yoluna keçir. 
Üçüncü mədəcik ara beyin boşluğundan əmələ gələrək yan tərəfdən görmə qabarları ilə ön tərəfdən hüdudi səfhə və tağ sütunu, dal tərəfdə isə yüyən bitişməsi və əzgilə bənzər cism ilə əhatə olunur. Üçüncü mədəciyin dibinin dal dəliklənmiş maddə təşkil edir. Bunun da içərisi beyin-onurğa beyni mayesi ilə tutulmuş olur. Üçüncü mədəcik su kəməri ilə dördüncü mədəciklə və mədəcikarası dəlik vasitəsilə yan mədəciklə birləşir. 
                                                BEYİN KÖRPÜSÜ.
Körpü 2-3 sm uzunluğunda, 3-3.5 sm enində ağ maddədən əmələ gəlmiş yastığabənzər bir törəmə olub uzunsov beyinlə beyin ayaqcıqlarının arasında yamacın üzərində yerləşir. Bunun ön hissəsi körpünün ventral hissəsi, arxa hissəsi isə körpunun arxa hissəsi adlanır. Körpünün ventral hissəsində orta əsas şırım və ondan yan tərəfdə isə piramid hündürlükləri yerləşir. Körpünün arxa hissəsində V, VI, VII və VIII cüt kəllə sinirlərinin nüvələri yerləşir.
Körpünün ağ maddəsi boylama və köndələn istiqamətdə gedən sinir liflərindən təşkil olunmuşdur ki, bunların da arasında boz maddə toplantısı-körpü nüvəsi yerləşir. Körpü beyinciyin orta ayaqcığı vasitəsilə beyinciklə birləşir.  
  
